




BOLIVIA, KVA SKJER? 
Urfolket har historisk sett blitt undertrykt i det bolivianske samfunnet. På 1990-talet byrja dei 
å kreva ein større plass i samfunnet og det politiske liv i Bolivia som ei samla gruppe. I den 
gjeldande grunnlova er ikkje dei mange urfolksgruppene i landet anerkjende, og i 1996 fann den 
fyrste urfolksmarsjen i Bolivia stad.
Under denne marsjen vart det sett fokus på kravet om 
jord og territorium, utvikling og politisk deltaking 
for urfolket. Den marsjen som skulle bli avgjerande 
i kampen om ei ny grunnlov var den tredje i sitt slag, 
og fann stad i 2002. Då marsjerte rundt 4000 personar 
over tusen kilometer, frå Santa Cruz i aust til La Paz i 
vest. Med dette vart kravet om ei grunnlovsgjevande 
forsamling sett på dagsordenen i heile Bolivia. 
Etter urfolksmarsjen i 2002 vart det politiske presset 
frå grasrota så sterkt at regjeringa ikkje lenger kunne 
ignorera folket sitt krav. Det vart slege fast at det 
skulle haldast folkeavstemning for å klarera spørsmålet  
om ei ny grunnlov. I 2003 sa folket klart i frå då 82 
prosent av stemmene gjekk i favør av danninga av ei 
grunnlovsgjevande forsamling. Dette kravet var og 
er svært viktig i dei sosiale rørslene sin kamp mot det 
tradisjonelle politiske systemet i landet. 

Etter frigjeringa i 1825 har Bolivia i hovudsak vore 
styrt av ein liten kvit elite, i eit land der rundt 60 
prosent av folkesetnaden er urfolk. Den noverande 
grunnlova vart utarbeida av ei lita gruppe kvite 
menn med liten eller ingen deltaking frå dei mange 
folkegruppene i landet. Etter dei sosiale rørslene sitt 
krav og med MAS regjeringa sin nye endringspolitikk 
vart ei grunnlovsgjevande forsamling valt for å 
utvikla eit nytt grunnlovsforslag i 2006. Danninga av 
ei grunnlovsgjevande forsamling opna ei dør for dei 
massane som gjennom heile Bolivia sin sjølvstendige 
historie har vore ekskludert frå det politiske liv. 

Grunnlovsspørsmålet er av stor verdi for landet si 
framtid. I danninga av den nye grunnlova har det vore 
lagt stor vekt på folkeleg deltaking. Med deltaking 
frå grasrotorganisasjoner, institusjonar og politikarar 
har no forslaget til ei ny grunnlov blitt forma, og det 
nye grunnlovsforslaget vart lagt fram i desember 
2007. Forslaget ventar på å bli godkjent gjennom ei 
nasjonal folkeavstemning. Regjeringa har annonsert ei 
folkeavstemning i løpet av 2008.

Prosessen med utforminga av den nye grunnlova har 
på ingen måte vore enkel, og det er store spenningar 
mellom ulike grupperingar i landet. Ei lita gruppe med 
stor økonomisk makt i landet har stilt seg svært kritiske 
til den nye grunnlova, som vil ta frå desse ein del av 
deira privilegium. Dette til tross for at dei sjølv har 
vore representert i den grunnlovsgjevande forsamling. 
Opposisjonen har reagert kraftig på dei endringane 
som er sett i gong i landet av MAS regjeringa. Dei 
hevdar at grunnlova er utforma av Evo Morales 
personleg, og jobbar aktivt for å hindra godkjenninga 
av forslaget. Organisasjonane som har delteke 
presiserar imidlertid at det er deira prosjekt og ikkje 
presidenten sitt, og at grunnlovsforslaget ber eit klart 
preg av dei sosiale rørslene si deltaking i utforminga. 
Opposisjonen nyttar seg av den nemnte kritikken av 
grunnlova for å fremja kravet om autonomi, nærare 
bestemt større sjølvråderett på fylkesnivå.  

I løpet av mai og juni 2008 vart det gjennomført 

illegale folkeavstemningar over eigenutarbeida 
autonomistatutter i fylka Santa Cruz, Pando, Beni 
og Tarija. I alle fylka vart det fleirtal for statuttene, 
og opposisjonen har framstilt dette som eit klart 
bevis for folket sin støtte for deira autonomiprosjekt 
i motsetnad til dei endringsprosessane som er sett i 
gong av president Morales og regjeringa. Dei har etter 
dette distansert seg frå landet sitt sentrale styre, og teke 
kontroll over fleire og fleire beslutningsområder og 
offentlege institusjonar på fylkesnivå.

For å løysa noko av den politisk spente situasjonen 
i Bolivia, innkalte president Morales til eit 
tilbakekallingsval 10.august i år. Her skulle folket 
svara på to spørsmål, fyrst om dei var einige i og 
ynskja ei fortsetjing av den endringsprosessen som er 
sett i gong av president Evo Morales og visepresident 
Álvaro García Linera, og likeins om dei var fornøygd 
med den jobben og forvaltninga fylkesmennene har 
stått for. Resultatet viste ei sterk støtte for president 
Morales der over 67 prosent av folket uttrykte si tillit 
til regjeringa sitt prosjekt. 
Av dei 9 fylkesmennene var det 8 som stilte i 
tilbakekallingsvalet, og opposisjonen bevarte sine 
posisjonar i låglandsfylka Santa Cruz, Pando, Beni 
og Tarija, medan dei mista to i fylka La Paz og 
Cochabamba. MAS-regjeringa sine to fylkesmenn, 
i Oruro og Potosí vart samtidig sittande. Med desse 
resultata inviterte president Morales til dialog med 
fylkesmennene frå opposisjonen i låglandet, men vart 
avvist. Særlig fylkesmannen i Santa Cruz, Ruben 
Costas, har lagt seg på ei aggressiv linje i forhold til 
regjeringa i La Paz. 

28. august vedtok president Morales eit dekret 
om å utføre ei folkeavstemning om det nye 
grunnlovsforslaget 7.desember i år. I tillegg til å 

stemme over den nye grunnlova skal det stemmast 
over storleiken på jordeigedomar og val av ei rekkje 
offentlege tillitsmenn, blant anna dei to fylkesmennene 
som vart tilbakekalla 10.august. Dette vedtaket har ført 
til store protestar og demonstrasjonar frå opposisjonen, 
og situasjonen i låglandet har utvikla seg til å bli svært 
uroleg, prega av rasistiske og valdelege aksjoner. 

Den nye grunnlova vil svekka den økonomiske 
eliten si makt i landet og dei vil miste mange av sine 
privilegium. Det er særlig i spørsmål som omhandlar 
autonomi og refordeling av skatteinntekter frå olje og 
gass motsetningane mellom regjeringa og opposisjonen 
kjem klart fram. Jordreform er óg eit omstridt tema for 
landet sin elite, men dei har valgt å setje hovudfokus 
på meir populistiske saker som fengjar folk på tvers 
av samfunnsklassane innad i fylket, slik som meir 
sjølvstyre og meir pengar frå gassereservar som ligg i 
deira fylke. 

I Santa Cruz har valden og terroren kome til nye 
dimensjonar i vekene etter at president Morales utlyste 
folkeavstemninga om det nye grunnlovsforslaget. 
Den høgreorienterte ungdomsorganisasjonen Union 
Juvenil Cruceñista (UJC), har sirkulert i gatene og 
angrepe offentlege og private personar dei anser som 
regjeringsvenlege. Statlege kontor har blitt ramponert 
og påtent, og situasjonen for sosiale organisasjoner i 
Santa Cruz er svært alvorleg. Mange har måtte legge 
ned arbeidet og forlate kontora sine etter truslar og 
angrep frå UJC. I tillegg til den fysiske valden og 
terroren som har funne stad blir det spreidd frykt i 
folkesetnaden gjennom såkalla svartelister. Desse 
svartelistene sirkulerar på nett, og gjer det klart at ein 
kvar organisasjon og (privat)person som blir oppfatta 
som regjeringsvenlege ikkje skal føle seg trygg. 
UJC har sterke bånd til høgresida sin borgarkomite 

og blir sett på som deira væpna opprørsgruppe. 
Dei valdelege aksjonane er imidlertid ikkje politisk 
motivert for mange av dei som deltek, der unggutar 
ned i 12-års alderen blir rekruttert frå gata og betalt for 
å utøve aksjonane.

Onsdag 10. september erklærte president Morales 
USA sin ambassadør til Bolivia, Philip Goldberg, som 
persona non grata, og gav han 72 timar til å forlata 
landet. Goldberg skal i den siste tida teke initiativ til ei 
rekkje møter med opposisjonen, og Morales anklagar 
han for å konspirera mot demokratiet og arbeide for 
ei splitting av landet. Venezuela sin president Hugo 
Chavez fulgte opp med å utvisa USA sin ambassadør 
i sitt land, dette som ei støtteerklæring til Morales 
og regjeringa i Bolivia. Bolivia og Venezuela sine 
ambassadørar har óg blitt utvist frå USA.

Torsdag 11.september var bønder og representantar frå 
ulike urfolksgrupper i låglandsfylket Pando på veg til 
byen Cobija for å delta i ein fredeleg demonstrasjon 
mot dei valdelege handlingane som hadde funne stad 
i låglandet den siste tida. Det var kvinner og born i 
følgjet som på vegen vart møtt av væpna grupper, og 
hendinga blir omtala som ein massakre av president 
Morales med over 30 drepte. 
President Morales erklærte unntakstilstand i fylket 
fredag 12.september, og i etterkant av dette har 
fylkesmannen i Pando, Leopoldo Fernandez, blitt 
arrestert og ført til La Paz sikta for å ha stått bak 
angrepet på sivilbefolkninga.

Mediesituasjonen i Bolivia er veldig problematisk. 
Den er ekstremt polarisert og difor meir forvirrande 
enn opplysande for folket. Årsakane til at det er slik er 
blant anna at det er veldig ujevnt fordelt kven som eig 
og styrer media. Det er i hovudsak rike menn frå aust 

i Bolivia som eig dei fleste, største og mest populære 
tv-kanalane, og mange av dei store avisene. Denne 
eigarstrukturen fører til at media har svært stor makt 
over kva informasjon som når ut til folk. I områder 
der opposisjonen står sterkt blir alt som kan gagne 
deira posisjon blåst opp, medan det som blir gjort av 
regjeringa sjeldan eller aldri blir nemnt. 

Regjeringa har ikkje fått nokon sjanse til å framstille 
si side av det som skjer i låglandet og folk har liten 
eller ingen mogelegheit til å få ei balansert oppdatering 
av det som foregår. Konflikta i Bolivia blir ofte 
framstilt som ei regionskonflikt både i bolivanske og 
utanlandske media, der eit urfolksdominert høgland 
blir sett opp mot eit lågland hovudsakelig beståande av 
personar med europeisk avstamning. I realiteten er det 
ei konflikt mellom klassar, uavhengig av geografisk 
eller kulturell tilhøyrigheit. Ein kan likevel ikkje sjå 
bort i frå at urfolket tradisjonelt er dei fattigaste og 
at mange av dei med europeisk avstamning har nytt 
godt av den forskjellsbehandlinga som har eksistert frå 
kolonitida og fram til i dag.

For å imøtekome opposisjonen har president 
Morales på nytt invitert til dialog, og regjeringa har 
vidare sagt seg villig til å revidera delar av det nye 
grunnlovsforslaget.
6.september presenterte Morales eit nytt lovforslag 
som utset folkeavstemninga til 25.januar 2009.   
Bolivias naboland ser med bekymring på situasjonen 
i Bolivia, og den søramerikanske samarbeidsunionen 
Unasur har innkalt til eit møte for å diskutera Bolivia 
si framtid. Alle statsleiarane som deltok på møtet har 
uttrykt si støtte til Bolivia og har gjort det klart at dei 
ikkje kjem til å akseptera handlingar som kan føre til 
eit statskupp i landet. Dei ynskjer óg å vera med på å 
fremja dialog mellom regjeringa og opposisjonen. 

MANIFIESTO DE APOYO A LA DEMOCRACIA BOLIVIANA

Ante la escalada de violencia, vandalismo y racismo provocada por la derecha reaccionaria en 
Bolivia, expresamos nuestro mayor y enérgico repudio a estos actos en contra de la democracia y 
el proceso de cambio que vive el país y por el cual ha apostado la mayoría boliviana.

Con sus acciones violentas e intolerantes demuestran que quieren forzar una guerra civil en Bolivia, 
desestabilizar el gobierno democratico y dividir el país.

Demandamos el cese de la violencia y el castigo que merecen los instigadores de la misma.

Declaramos nuestro apoyo incondicional al valeroso pueblo boliviano que sigue resistiendo a 
estos pequeños grupos de fascistas y separatistas.

Viva Bolivia unida y soberana!
Morir antes que esclavos vivir!

STØTTEERKLÆRING TIL DET BOLIVIANSKE DEMOKRATI 

Ovanfor den aukande valden, vandalismen og rasismen framprovosert av dei reaksjonere høgrepartia 
i Bolivia, uttrykkjer me vår oppriktige fordømming av desse handlingane mot demokratiet og den 
endringsprosessen Bolivia gjennomgår. 

Med deira valdelege og intolerante handlingar syner dei at dei ynskjer å tvinge fram ein borgarkrig 
i Bolivia, destabilisera den demokratiske regjeringa og splitte landet.

Me krev at denne valden tek slutt, og at dei skuldige får den straffa dei fortener.

Me utrykkjer vår absolutte støtte til det modige bolivianske folket som held fram med å kjempe 
mot desse fascistiske seperatistgruppene.  

Leve Bolivia, foreina og uavhengig!
Dø heller enn å leve som slavar!

Latin-Amerikagruppene i Noreg (LAG) er ein partipolitisk 
uavhengig solidaritetsorganisasjon. Me jobbar for å spre 
informasjon om forholda i Latin-Amerika og legg stor vekt 
på å støtte folkelege organisasjoner som arbeidar for ei 
betre framtid på kontinentet. For LAG er det viktig å støtte 
arbeidet med å finne alternativ til marknadsliberalismen, 
følgje opp demokratiserings- og fredsprosessar, og arbeide 
for grunnleggande menneskerettar. LAG samarbeidar 
med politiske parti, fagrørsla, bondeorganisasjonar, 
kvinneorganisasjonar, opprørsbevegelsar og andre 
folkelege organisasjonar. 

                      www.latin-amerikagruppene.no

